
Eqqumiitsuliornermik ingerlatsineq pillugu Inatsisartut inatsisaata allanngortinneqarnera 

pillugu Inatsisartut inatsisaat nr. xx, xx. xxx 2019-imeersoq   

(Ilinniartitaanermut, Kultureqarnermut, Ilageeqarnermut Nunanullu Allanut Naalakkersuisoq) 

 

Inatsisartut inatsissaannut siunnersuut tassalu Eqqumiitsuliornermik ingerlatsineq pillugu 

Inatsisartut inatsissaattut siunnersuut tamannalu oqaaseqarfigissavarput. 

 

Uani siunnersuummi tunngavigineqartoq tassalu eqqumiitsuliornermik suliallit 

tapiiffigineqartarnerat pillugu nutaamik tunngavissamik tikkuussisoqarnissaa tassanilu 

siunnersuummik agguasartut politikkimik tunngaveqannginnissaat tamannalu tapersersornarlunilu 

aappaatigut eqqarsarnartoqarpoq. 

 

Uani siunnersuummi ilaatigut pineqarput sukkanerusumik eqqumitsuliortunut allanullu 

aningaasatigut tapiisarnermi sukkanerusumik ingerlatsinnissaq assersuutigalugu qinersinnissaq 

nalunaarutigineqarpat suliassat ilaatigut unittuusisarput tamannalu amerlasuutigut pineqartunut 

assut ilungersunarsinnaasarpoq sivisuumillu utaqqisoqarsinnaasarluni nutaanik 

nalakkersuisortaarnissat tunnganut uanilu inatsississami pissutsit tamakkua 

qaangerneqarsinnaanngussapput. 

 

Ersarissumik inatsimmik tunngavissaqalernissaq aammalu aningaasateqarfimmik 

pilersitsinnaanissaq Naalakkersuisut taakkuninnga isumaginnissinnaasunik pilersitsinissaq 

aalajangersaasinnaanerat aqqutissiunneqassaaq tamannalu kulturikkut sulialinnut qularnanngitsumik 

sukkanerusumik aamma sulissinnaalernissaanik kinguneqartussanngussaaq tamannalu 

ajunngivissoq oqaatigerusupparput. 

 

Aammalu anguniagaasoq tassalu nunatta karsia kisiat aallaaviginagu aningaasaateqarfik aamma 

tapiissutinik kingornussassanik tunissutinillu tigusaqarsinnaasunngorlugit tunngavissiniarneqarnerat 

tapersersornarpoq. Taamatullu aaqqisoqarpat aamma qularnanngimmat pineqartunut 

pitsanngoriaammik pilersitsisoqassasoq. 

 

Aammalu soorunami taamatut pilersitsiosqarpat nakkutilliinissamut tunngasut ilanngunniarneqartut 

tassanilu Naalakkersuisut nakkutilliisussatut siunnersuutaanerat tapersinnarsinnaavarput. 

 

Taamatut oqaaseqarluta ataatsimiitiliami suliarineqarnissaa innersuussutigaarput. 

 

Hans Enoksen 

 

 



2 

 

  

 


